
 Lënda: Rekomandim për marrjen e masave të menjëhershme për ekzekutimin e 

vendimit penal nr. 179-43, datë 11.02.2022 të Gjykatës së Shkallës së Parë 

Kurbin, dhe vlerësimi i fakteve për nisjen e hetimit disiplinor ndaj 

prokurorit dhe drejtuesit të prokurorisë Lezhë.  

 

PROKURORISË PRANË GJYKATËS SË SHKALLËS SË PARË TË 

JURIDIKSIONIT TË PËRGJITHSHËM LEZHË 

 

                     KËSHILLIT TË LARTË TË PROKURORISË 

 

                      INSPEKTORIT TË LARTË TË DREJTËSISË 

                                                                                                    

                                                                                                 Tiranë 

 

Të nderuar, 

Në Institucionin e Avokatit të Popullit ka paraqitur ankesë shtetasi M. H., i cili aktualisht 

po vuan dënimin në IEVP Malësi e Madhe. Në ankesën e tij ai ngre shqetësimin për vonesa 

në procedurat për ekzekutimin e vendimit penal të formës së prerë dhënë ndaj tij nga 

Gjykata e Shkallës së Parë Kurbin. Ai po ashtu ankohet se nuk ka asnjë informacion nga 

organi i prokurorisë lidhur me këtë fakt. Për këtë shkak, këtij shtetasi i është mohuar e 

drejta për të përfituar nga aplikimi i Ligjit nr.33/2024 “Për dhënie amnistie”. Administrata 

e IEVP Malësi e Madhe ku aktualisht vuan dënimin nuk mund të veprojë pa patur të 

njoftuar zyrtarisht urdhërin e ekzekutimit të organit të prokurorisë.  

 

Gjykata e Shkallës së Parë Kurbin me vendimin nr.179-43 dt.11.02.2022, ka njohur 

vendimin penal të huaj të Gjykatës së Venecias, Itali, në zbatim të së cilit është nxjerrë 

urdhër ekzekutimi nr. SIEP 94/2018 nga shteti Italian.  Shtetasi M. H. fillimisht ka filluar 

të kryejë dënimin në ambientet e vuajtjes së dënimit në Itali në dt.21.11.2011, e më pas në 

zbatim të vendimit për njohje vendimi penal të huja të dhënë nga Gjykata e Shkallës së 

Parë Kurbin, më datën 18.07.2023 është transferuar për të kryer pjesën e mbetur të 

dënimim në ambientet e vuajtjes së dënimit në Shqipëri. 

 

Vendimi i Gjykatës së Shkallës së Parë Kurbin ka marrë formë të prerë më datën 

21.03.2022 dhe i është përcjellë organit të prokurorisë Lezhë për të kryer procedurat e 

ekzekutimit të vendimit me shkresën nr.161 Prot. datë 24.03.2022, i cili ende dhe sot nuk 

e ka nxjerrë urdhërin e ekzekutimit të vendimit. Pra kanë kaluar 2 (dy) vite e 8 (tetë)muaj. 

 

Ndonëse avokati i të dënuarit në fjalë i është drejtuar disa herë organit të prokurorisë për 

të kryer procedurat për ekzekutimin e vendimit, ende nuk ka marrë zgjidhje. 

 

Ndodhur në këto rrethana, ankuesi në datën 13.06.2024 i është drejtuar institucionit të 

Avokatit të Popullit për ndërhyrjen në Prokurorinë pranë Gjykatës së Shkallës së Parë të 

Juridiksionit të Përgjithshëm Lezhë për zgjidhjen e këtij problem. Referuar përcaktimeve 

të nenit 13, paragrafi i parë, të ligjit nr.8485, datë 04.02.1999 “Për Avokatin e Popullit”, 

të ndryshuar, nё tё cilin parashikohet se: “Avokati i Popullit fillon procedurën e shqyrtimit 

të çështjes kur vëren ose dyshon se ka ndodhur një shkelje e së drejtës, në bazë të ankesës 

apo të kërkesës së personit të interesuar ose të dëmtuar, si dhe me nismën e vet, për raste 

të veçanta të bëra publike”, institucioni ynë filloi shqyrtimin administrativ të ankesës. 

 

Për verifikimin e kësaj ankese i jemi drejtuar fillimisht Prokurorisë pranë Gjykatës së 

Shkallës së Parë të Juridiksionit të Përgjithshëm Lezhë me shkresën nr. K2/M18-2 Prot. 

dt. 20.06.2024 “Kërkesë për informacion”, e cila në përgjigjen e saj1 shprehet se: “ Organi 

i prokurorisë nuk e ka  nxjerrë urdhërin e ekzekutimit për vendimin penal nr.179-43 dt. 

11.02.2022 dhënë nga Gjykata e Rrethit Gjyqësor Kurbin ndaj shtetasit M. H., alias L. N. 

alias A. H. pasi shkak është bërë mungesa e informacionit nga autoritetet e drejtësisë 

Italiane, ndonëse i jemi drejtuar disa herë. Në momentin që do të administrojmë 

informacionin e kërkuar nga autoritetet italiane ku të shprehet dhe dinamika e vuajtjes së 

dënimit në shtetin Italian do të procedojmë menjëherë me nxjerrjen e urdhërit të 

ekzekutimit.” 

 

Nisur nga ky fakt i bërë prezent nga organi i prokurorisë, iu drejtuam me shkresën nr. 

K2/M18-5Prot. dt.26.07.2024 Ministrisë së Drejtësisë dhe Prokurorisë së Përgjithshme ku 

i kërkonim informacion lidhur me këtë rast. 

Ministria e Drejtësisë në përgjigjen e saj2 shprehet se: “Informacioni i kërkuar lidhur me 

dosjen penale të shtetasit M. H. i është përcjellë Prokurorisë së Përgjithshme me shkresën 

nr. 1382/7prot. dt. 31.07.2024”. 

 

Ndërkohë dhe Drejtoria e Marrëdhënieve Juridike me Jashtë pranë Prokurorisë së 

Përgjithshme në përgjigjen e saj3 me shënimin “ URGJENT” na ka bërë me dije se i ka 

përcjellë materialin e plotë të autoriteteve Italiane Prokurorisë pranë Gjykatës së Shkallës 

së Parë të Juridiksionit të Përgjithshëm Lezhë në datën 31.07.2024.  

 

                                                 
1 Shkresa Nr. 10284/1 prot. dt.08.07.2024 “Kthim përgjigje”. 
2 Shkresa Nr. 1382/9 prot. dt.08.08.2024 “Kthim përgjigje”. 
3 Shkresa Nr. 276/21 prot. dt.31.07.2024” Mbi shtetasin M.H”  

Avokati i Popullit vlerësoi gadishmërinë e Ministrisë së Drejtësisë dhe Prokurorisë së 

Përgjithshme për t’ju përgjigjur kërkesës tonë, si dhe për t’i dhënë zgjidhje ngërçit të 

krijuar për të proceduar me nxjerrjen e Urdhërit të ekzekutimit të vendimit penal nr. 179-

43 dt.11.02.2022 të Gjykatës së Shkallës së Parë Kurbin. Nga ana tjetër nuk patëm 

komunikim nga Prokuroria pranë Gjykatës së Shkallës së Parë të Juridiksionit të 

Përgjithshëm Lezhë për këtë çështje. 

 

Në vijim, më datën 03.09.2024 ne i dërguam një shkresë tjetër4 Prokurorisë pranë Gjykatës 

së Shkallës së Parë të Juridiksionit të Përgjithshëm Lezhë me anë të së cilës i kërkonim të 

na informonte brenda 10 ditëve  lidhur me vënien në ekzekutim të vendimit në fjalë, si 

dhe të na dërgonte një kopje të Urdherit të Ekzekutimit. Ende dhe sot kur kanë kaluar 

3 (tre) muaj nga kërkesa jonë, nuk kemi një përgjigje nga organi i prokurorisë. 

Institucioni i Avokatit të Popullit vendos theksin tek rëndësia e bashkëpunimit 

ndërinstitucional, si dhe te transparenca dhe e drejta për informim, si elemente thelbësor 

që garantojnë një proces të rregullt ligjor dhe rrisin besimin e qytetarëve te shteti i së 

drejtës. Rritja e besimit që qytetarët duhet të kenë tek sistemi i drejtësisë mund të 

realizohet vetëm me ndryshimin e qasjes së organit të Prokurorisë sa i takon informimit 

të qytetarëve. 

 

Hetimi ynë administrativ lidhur me këtë rast, nxjerr në pah disa problematika përsa i 

përket mosrespektimit të procedurave ligjore, të cilat sjellin si pasojë shkeljen e të drejtave 

themelore, siç është e drejta për informim dhe e drejta për një proces të rregullt ligjor.  

 

Nga ana tjetër duhet të evidentojmë që mungesa e koordinimit të shpejtë midis organeve 

kompetente për ekzekutimin e vendimit të formës së prerë, kur kanë kaluar 2 (dy) vite 

e 8 (tetë) muaj dhe akoma nuk është nxjerrë urdhëri i ekzekutimit, ka sjellë pasoja për 

shtetasin M. H., pasi ai në pritje të ekzekutimit të vendimit ka vijuar të qëndrojë në 

ambjentet e paraburgimit duke iu mohuar disa të drejta si i dënuar, përfshirë këtu dhe 

përfitimin nga Ligji 33/2024 “Për dhënie amnistie”. 

 

Në nenin 18 të Kushtetutës së Republikës së Shqipërisë sanksionohet se: “Të gjithë janë 

të barabartë përpara ligjit”5, dhe në respektim të këtij sanksionimi të rëndësishëm 

kushtetues dhe një i dënuar duhet të gëzojë të drejtat që ligji i ka njohur gjatë vuajtjes së 

dënimit.  

 

Ne analizuam në tërësi legjislacioni që ka të bëjë me ekzekutimin e një vendimi penal 

(Kodi i Procedurës Penale dhe Ligji Nr.79/2020 “Për ekzekutimin e vendimeve penale”).  

Në ligjin Nr.79/2020 “Për ekzekutimin e vendimeve penale” përcaktohen qartë subjektet 

përgjegjëse për ekzekutimin e vendimit penal dhe afatet e veprimeve që këto subjekte 

duhet të kryejnë. Më konkretisht, në nenin 23, pika 1 përcaktohet si më poshtë vijon:  

                                                 
4 Shkresa Nr.K2/M18-8Prot.dt.03.09.2024 “ Kërkesë për informacion lidhur me shtetasin M.H” 
5 Neni 18 i Kushtetutës së Republikës së Shqipërisë  

1. Të gjithë janë të barabartë përpara ligjit.  

2. Askush nuk mund të diskriminohet padrejtësisht për shkaqe të tilla si gjinia, raca, feja, etnia, gjuha, bindjet politike, fetare a 
filozofike, gjendja ekonomike, arsimore, sociale ose përkatësia prindërore. 

 3. Askush nuk mund të diskriminohet për shkaqet e përmendura në paragrafin 2, nëse nuk ekziston një përligjje e arsyeshme dhe 

objektive. 

“Vendimet me burgim, me marrjen formë të prerë, i dërgohen prokurorit nga gjykata sipas 

afateve të përcaktuara në këtë ligj”.  

 

Ndërsa, afatet e veprimeve të prokurorit, përcaktohen në nenin 64 të këtij ligji, ku 

parashikohet se: 

  

Prokurori kryen veprimet paraprake dhe nxjerr urdhrin e ekzekutimit:  

a) për dënimet me burgim ose mjekim të detyrueshëm në institucionet mjekësore, me të 

paraburgosur, menjëherë pas marrjes së përmbledhjes së vendimit; 

 b) për vendimet që parashikojnë lirimin e menjëhershëm të të dënuarit dhe zbatimin e një 

dënimi alternativ, menjëherë pas marrjes së përmbledhjes së vendimit;  

c) për dënimet me burgim për të gjykuarit në gjendje të lirë jo më vonë se 72 orë nga 

marrja e vendimit;  

ç) për dënimet me gjobë, kur është dhënë vetëm dënim plotësues, dhe për urdhërimet e 

tjera të gjykatës brenda 5 ditëve nga marrja e vendimit;  

d) për dënimet plotësuese që ekzekutohen njëkohësisht me dënimin kryesor, në të njëjtën 

kohë; 

 dh) për dënimet plotësuese të tjera pas përfundimit të dënimit kryesor;  

e) për dënimet ndaj personave juridikë brenda 5 ditëve nga marrja e përmbledhjes së 

vendimit. 

 

Në këtë nen si dhe në ndonjë nen tjetër të këtij ligji nuk specifikohet afat tjetër për rastet 

e vendimeve penale me objekt “Njohjen e vendimit penal të huaj” të cilët kanë dhënë 

dënim me burgim, çka do të thotë se afati i parashikuar në shkronjën “a” duhet të zbatohet 

edhe për këto raste, për sa kohë kemi të bëjmë me dënim me burgim.  

 

Sipas detyrimit ligjor, prokurori pranë gjykatës së shkallës së parë, pas administrimit të 

vendimit përmbledhës për dënimet me burgim, duhet të kryejë veprimet paraprake për të 

nxjerrë urdhrin e ekzekutimit (neni 64, shkronja “a” i Ligjit Nr.79/2020 parashikon se: 

“Prokurori kryen veprimet paraprake dhe nxjerr urdhrin e ekzekutimit: a) për dënimet me 

burgim ose mjekim të detyrueshëm në institucionet mjekësore, me të paraburgosur, 

menjëherë pas marrjes së përmbledhjes së vendimit”). 

 

Nga praktika e ekzekutimit të vendimit penal të rastit në fjalë, konstatojmë se vendimi 

penal nr. 179-43 dt.11.02.2022 i Gjykatës së Shkallës së Parë Kurbin në ngarkim të 

shtetasit M. H., ka marrë formë të prerë në dt.21.03.2022 dhe i është njoftuar organit të 

prokurorisë Lezhë nga Gjykata me shkresën nr.161 prot. dt.24.03.2022, dhe ende dhe sot 

nuk është nxjerrë urdhri i ekzekutimit të vendimit penal. Pra rezulton se procedura e 

ekzekutimit të vendimit penal me burgim ka zgjatur tej afateve ligjore dhe në vlerësimin 

tonë edhe tej një afati të arsyeshëm duke patur parasysh ngarkesën që mund të kenë 

organet e drejtësisë apo dhe faktin që praktika e plotë për këtë çështje i është dërguar së 

fundmi nga Prokuroria e Përgjithshme në dt.31.07.2024. 

 

Vlen të theksohet se në sajë të ndërhyrjes së institucionit të Avokatit të Popullit në rrugë 

administrative, u bë i mundur disponimi i dokumentacionit të autoriteteve italiane nga ana 

e Prokurorisë pranë Gjykatës së Shkallës së Parë Lezhë më datën 31.07.2024. 

Mosveprimet e organit të prokurorisë Lezhë për më shumë se 2 (dy) vite e 8 (tetë) muaj 

për të nxjerrë Urdhërin e ekzekutimit të vendimit penal, kanë cënuar parimet e një procesi 

të rregullt ligjorë si dhe të drejtat që duhet të gëzonte shtetasi Marsel Hoxha si person i 

dënuar, siç janë: 

 e drejta për të kaluar nga regjimi i paraburgimit në regjimin e të dënuarve,  

 e drejta për t’u transferuar në një IEVP më afër vendabinimit të familjes,  

 e drejta për të marrë takim me familjarët pa miratim paraprak të prokurorit, 

 e drejta për të përfituar ulje dënimi për sjellje të mirë,  

 e drejta për të përfituar leje shpërblyese, 

 e drejta për të përfituar nga amnistia dhe për të bashkuar dënimet apo edhe për t’u 

liruar me plotësimin e dënimit.  

 

Aksesi në drejtësi dhe zbatimi me rigorozitet i parimeve bazë të një procesi të rregullt 

ligjor, duhet të udhëheqin punën dhe veprimtarinë e organeve të drejtësisë. Një drejtësi jo 

efikase dhe e vonuar përveçse cënon të drejtën e subjekteve për një proces të rregullt ligjor, 

çon dhe në dëmtimin e besimit të qytetarëve tek institucionet e shtetit. 

 

Avokati i Popullit vlerëson se funksionimi i sistemit të drejtësisë në vendin tonë prej disa 

viteve po përballet me vështirësi dhe sfida të mëdha. Zbatimi i reformës në drejtësi, ka 

rritur ngarkesën e punës së gjyqtarëve dhe prokurorëve në të gjitha nivelet e gjyqësorit në 

shkallë vendi, për shkak të mungesave dhe largimeve nga sistemi të një numri të 

konsiderueshëm magjistratësh. 

 

Nga ana tjetër reforma në drejtësi dhe zbatimi i saj duhet të garantojnë qëllimin madhor 

për funksionimin e shtetit të së drejtës, arritjen e pavarësisë së sistemit të drejtësisë, si dhe 

rikthimin e besimit të publikut tek institucionet e këtij sistemi.  

 

Duke marrë në konsideratë vonesat që rrjedhin nga reformat e thella të sistemit të 

drejtësisë dhe procesi i vettingut, GJEDNJ-ja ripohoi se shtetet kishin një detyrim të 

përgjithshëm për të organizuar sistemet e tyre ligjore në mënyrë që të siguronin përputhjen 

me kërkesat e nenit 6, të Konventës Evropiane për të Drejtat e Njeriut (KEDNJ) i cili 

trajton të drejtën për një proces të rregullt ligjor. Garancitë e parashikuara në nenin 6 të 

Konventës, zbatohen jo vetëm në proceset gjyqësore, por edhe në fazat që paraprijnë dhe 

pasojnë ato. Duke qenë një e drejtë kushtetuese, e drejta për një proces të rregullt ligjor e 

vendos organin procedues para një sërë detyrimesh, si në respektimin e të drejtave 

procedurale dhe zhvillimin e hetimit e gjykimit brenda një “afati të arsyeshëm”, pa lejuar 

zvarritje të papërligjura dhe arbitrare prej tij. 

 

Në referim të vendimeve të GJEDNJ6, por edhe praktikës së saj në përgjithësi “case law”, 

gjykatat vendase kanë detyrimin që të respektojnë parimin e rëndësishëm “të përfundimit 

                                                 
6 PGV kundër Italisë, vendimi i GJEDNJ, datë 7.11.2000; Çështja X kundër Francës, 1998; Vocaturo 

kundër Italisë; Cappello kundër Italisë; Darvan kundër Turqisë, 2009; Zimmermann dhe Steinner kundër 

Zvicrës, datë 13.06.1983; Vendimi K.Klitshe de la Grande kundër Italisë, 27.10.1994; Poiss kundër 

Austrisë, datë 23.04.1097. 

Vendimi “Hadjianastassiou kundër Greqisë, 16.12.1992 

të gjykimit brenda një afati të arsyeshëm”. Sa më sipër, si pjesë përbërëse e procesit të 

rregullt ligjor, ky parim garanton mbrojtjen e të gjitha palëve të përfshira në procesin 

gjyqësor ndaj “vonesave të tepruara procedurale”, që në administrimin e drejtësisë 

rrezikojnë të drejtat e palëve dhe shtetin e së drejtës.  

 

Gjithashtu, Gjykata Kushtetuese e Republikës së Shqipërisë në vijimësi sa i përket 

procesit të rregullt ligjor, në koherencë me zbatimin e reformës në drejtësi është shprehur 

se: “… në kohëzgjatjen e përgjithshme të gjykimit nuk përjashtohen vonesat e shkaktuara 

nga zbatimi i reformës në drejtësi, pasi barra e këtyre vonesave nuk duhet të zhvendoset 

te palët ndërgjyqëse (shih vendimet nr. 6, datë 16.02.2023; nr. 13, datë 26.05.2022 të 

Gjykatës Kushtetuese)7.  

 

Në zbatim të neneve 74, 75, 76 dhe 77 të Ligjit Nr. 79/2020 “Për ekzekutimin e vendimeve 

penale” dhe VKM Nr.434, datë 15.07.2021 “Për përcaktimin e kritereve për zgjedhjen e 

anëtarëve, si dhe të rregullave të hollësishme për organizimin dhe funksionimin e 

Komisionit të Ekzekutimit të Vendimeve Penale”, pranë Ministrisë së Drejtësisë është 

ngritur Komisioni i Ekzekutimit të Vendimeve Penale, i përbërë me 9 anëtarë të caktuar 

nga disa institucione. Një ndër kompetencat e këtij Komisioni është kryerja e verifikimeve 

në institucionet e dënimit mbi bazën e ankesave ose njoftimeve të paraqitura, marrja e 

takimit në çdo kohë me të burgosur të veçantë, kërkimi i sqarimeve, këqyrja e 

dokumenteve dhe mjediseve, si dhe bërja e verifikimeve të tjera të nevojshme.  

 

Në vlerësimin tonë, funksionimi me efikasitet i këtij organi do të ishte me vlerë në 

zbatimin me përpikmëri të ligjit për ekzekutimin e vendimeve penale dhe për të garantuar 

të drejtat e të dënuarve. 

 

Me hyrjen në fuqi të ligjit 33/2024 “Për dhënien e amnistisë” në muajin prill 2024, 

Institucioni i Avokatit të Popullit bazuar në ankesat e shtetasve të cilët vuanin dënimin në 

IEVP-të në RSH, si dhe në disa raste të ndjekura me inisiativë apo dhe gjatë inspektimeve 

në ambjentet e vuajtjes së dënimit, ka konstatuar problematika të shumta përsa i përket 

procedurave të ekzekutimeve të vendimeve penale. 

 

Drejtoria e Përgjithshme e Burgjeve me shkresën nr.8425/2Prot. datë 31.07.2024, na ka 

përcjellë një informacion ku në analizë të tij rezulton një situatë shqetësuese përsa i përket 

aplikimit të Ligjit nr.33/2024 “Për dhënie amnistie”. Këto të dhëna vazhdojnë të jenë në 

këto nivele dhe në fillim të muajit tetor sipas konfirmimit të Drejtorisë së Përgjithshme të 

Burgjeve në takimin e zhvilluar në dt.15.10.2024.  

 

Sipas këtij informacioni, kemi 161 raste ku ka qënë e pamundur të aplikohet falja nga 

amnistia për të dënuarit të cilët duhej të përfitonin, dhe kjo për shkak të moszbatimit të 

afateve ligjore nga ana e organeve të drejtësisë, nga të cilat 59 raste si pasojë e 

mosveprimeve nga organi i prokurorisë dhe 81 raste për procedurat e bashkimit të 

dënimeve. 

                                                 
7 Vendimi Gjykatës Kushtetuese nr. 46, datë 03.10.2023, pika 21, botuar në Fletoren Zyrtare nr. 162, datë 

09.11.2023. 

Në analizë të këtyre të dhënave, Avokati i Popullit sjell në vëmëndje se angazhimi 

maksimal i strukturave përgjegjëse për mbikëqyrjen dhe përmirësimin e mekanizmave 

ligjorë, do të përmirësonte procesin e ekzekutimit të vendimeve penale, si një hallkë e 

rëndësishme e procesit të rregullt ligjor. 

 

Për sa parashtruam më sipër, në vijim të kryerjes së misionit kushtetues e ligjor në rolin e 

nxitësit të standardeve më të larta të të drejtave dhe lirive të njeriut në vend dhe me qëllim 

rivendosjen në vend të të drejtave të shkelura ankuesit, bazuar në pikën 3 të nenit 63 të 

Kushtetutës ku parashikohet se: “Avokati i Popullit ka të drejtë të bëjë rekomandime dhe 

të propozojë masa kur vëren shkelje të të drejtave dhe lirive të njeriut nga administrata 

publike”, në ligjin nr. 8454 datë 04.02.1999 “Për Avokatin e Popullit”, i ndryshuar, 

respektivisht në nenin 21/b, ku parashikohet se: “Avokati i Popullit paraqet rekomandime 

për vënien në vend të së drejtës së shkelur tek organi administrativ, që, sipas tij ka 

shkaktuar shkelje të të drejtave dhe lirive”, dhe në nenin 21/c, ku parashikohet se: 

“Avokati i Popullit paraqet rekomandime për marrje masash për vënien në vend të së 

drejtës së shkelur tek organi epror i organit që ka shkaktuar shkeljen, 

 

 

R E K O M A N D O J M Ë: 

 

 

1. Marrjen e masave të menjëhershme nga Prokuroria pranë Gjykatës së Shkallës së 

Parë të Juridiksionit të Përgjithshëm Lezhë për nxjerrjen e urdhrit të ekzekutimit 

të vendimit penal nr.179-43 dt.11.02.2022, dhënë nga Gjykata e Shkallës së Parë 

Kurbin me objekt “Njohje vendimi penal dhënë nga një shtet i huaj” në ngarkim 

të shtetasit M. H. 

 

2. Verifikimin nga organet e sistemit të drejtësisë KLP dhe ILD të konstatimeve të 

bëra nga institucioni i Avokatit të Popullit, në kuadër të ligjit nr. 96/2016 “Për 

statusin e gjyqtarëve dhe prokurorëve” i ndryshuar, lidhur me këtë rast, për të 

vlerësuar nëse ka fakte për fillimin e hetimit disiplinor për prokurorin e çështjes 

dhe Drejtuesin e Prokurorisë pranë Gjykatës së Shkallës së Parë të Juridiksionit të 

Përgjithshëm Lezhë. 

 

Për qëndrimin që do të mbani dhe masat që do të merrni në zbatim të këtij rekomandimi 

në ktheni përgjigje brenda 30 ditëve në përputhje me nenin 22, të ligjit nr.8454, datë 

04.02.1999 “Për Avokatin e Popullit”, të ndryshuar. 

 

Duke besuar në mirëkuptimin dhe bashkëpunimin tuaj,  

 

KOMISIONERI 

                                                                                            

                                                                                                                     Besnik  DEDA 

